
Հայաստանի Հանրապետության կառավարության 

աշխատակազմի ղեկավար պարոն Դավիթ Սարգսյանին

պատճենը՝ 

Հայաստանի Հանրապետության ֆինանսների

 նախարար պարոն Վաչե Գաբրիելյանին


Հարգելի պարոն Սարգսյան


Հայաստանի Հանրապետության կենտրոնական բանկի դիրքորոշմանը ներկայացված ««Աուդիտորական գործունեության մասին» Հայաստանի Հանրապետության օրենքում լրացում կատարելու մասին» Հայաստանի Հանրապետության օրենքի նախագծի (այսուհետ` Նախագիծ) վերաբերյալ հայտնում ենք հետևյալը.

Կարծում ենք, որ աուդիտորների մասնագիտական  պատասխանատվության պարտադիր ապահովագրության պահանջի սահմանումը ներառում է բազմաթիվ ռիսկեր, որոնց զսպման մեխանիզմները, սակայն, Նախագծով  բավարար չափով կարգավորված չեն: Խնդիր կարող է առաջացնել, օրինակ,  աուդիտ իրականացնող անձի կողմից պարտադիր ապահովագրության պայմանագիր չկնքելու համար պատասխանատվության վերաբերյալ դրույթներ չնախատեսելը, պարտադիր ապահովագրման ենթակա ռիսկերի տեսակներ, ապահովագրական գումարի նվազագույն չափ,  ինչպես նաև ապահովագրության պայմանագրի նվազագույն պայմաններ չսահմանելը և այլն: Անհրաժեշտ ենք համարում նաև մինչև Նախագծի ընդունումը մանրամասն ուսումնասիրել  ապահովագրական ընկերությունների  կողմից այդ ռիսկերի ստանձնման և վերաապահովագրման հնարավորությունները, աուդիտորական ընկերությունների կողմից  առաջարկվող ծառայությունների գնի վրա ազդեցությունը և այլն: 

Միևնույն ժամանակ, կարծում ենք, անհրաժեշտ է նախատեսել անցումային դրույթներ, պարտադիր ապահովագրություն ունենալու պահանջն ուժի մեջ մտնելու հետ կապված հարաբերությունները կարգավորելու համար: 

Բացի այդ, հարկ  ենք համարում նշել, որ Նախագծի 1-ին հոդվածի «մասնագիտական պատասխանատվության ապահովագրում» հասկացության և Նախագծի 2-րդ հոդվածի միջև առկա է անհամապատասխանություն: Մասնավորապես` 1-ին հոդվածով նախատեսված հասկացությունը ներառում է բացառապես աուդիտորի մասնագիտական գործունեության արդյունքում երրորդ անձանց պատճառված գույքային վնասի համար  առաջացած պատասխանատվության ապահովագրությունը, իսկ Նախագծի 2-րդ հոդվածը` բացի վերը նշված պատասխանատվության ապահովագրությունից, նախատեսում է նաև աուդիտորական ծառայություններ մատուցելու վերաբերյալ պայմանագրի խախտումից առաջացած պատասխանատվության պարտադիր ապահովագրություն: 

Նախագծից, կարծում ենք, անհրաժեշտ է հանել Նախագծի 2-րդ հոդվածի 2-րդ մասը, քանի որ այդ  մասով նախատեսված պատասխանատվության հետ կապված հարաբերություններն արդեն իսկ կարգավորվում են Հայաստանի Հանրապետության քաղաքացիական օրենսգրքի հոդված 1062-ով: Ընդ որում`  Նախագծի 2-րդ հոդվածի 2-րդ մասի 2-րդ նախադասությունը հակասում է Հայաստանի Հանրապետության քաղաքացիական օրենսգրքի հոդված 1062-ին: 

